
RAQAMLI TRANSFORMATSIYA 
SHAROITIDA ALOQA KORXONALARINING 
RAQOBATBARDOSHLIGINI 
OSHIRISH YO‘LLARI

Annotatsiya: Ushbu maqolada raqamli transformatsiya sharoitida aloqa korxonalarining 
raqobatbardoshligini oshirish masalalari yoritilgan. Maqolada aloqa va axborotlashtirish xizmatlari 
tarkibidagi o‘zgarishlar, telekommunikatsiya xizmatlari ulushi, raqamli xizmatlarga bo‘lgan talabning ortishi 
hamda innovatsion texnologiyalarni joriy etish zarurati tahlil qilingan. Shuningdek, aloqa korxonalarida 
raqamli infratuzilmani modernizatsiya qilish, 4G/5G tarmoqlarini kengaytirish, Big Data, sun’iy intellekt, 
CRM tizimlari va masofaviy xizmat ko‘rsatish imkoniyatlaridan foydalanish raqobatbardoshlikni 
oshirishning muhim yo‘nalishlari sifatida asoslangan. Tadqiqot natijalariga ko‘ra, aloqa korxonalarining 
raqobat ustunligi xizmat sifati, tezkorlik, innovatsion xizmatlar portfeli va mijozlar ehtiyojiga moslashish 
darajasi bilan belgilanadi.

Kalit so‘zlar: raqamli transformatsiya, aloqa korxonalari, raqobatbardoshlik, telekommunikatsiya 
xizmatlari, raqamli infratuzilma, Big Data, sun’iy intellekt, 5G, innovatsion xizmatlar, mijozlar tajribasi.

Аннотация: В данной статье рассмотрены вопросы повышения конкурентоспособности предпри-
ятий связи в условиях цифровой трансформации. Проанализированы изменения в структуре услуг 
связи и информатизации, доля телекоммуникационных услуг, рост спроса на цифровые услуги, а 
также необходимость внедрения инновационных технологий. Обоснованы такие направления повы-
шения конкурентоспособности, как модернизация цифровой инфраструктуры предприятий связи, рас-
ширение сетей 4G/5G, использование технологий Big Data, искусственного интеллекта, CRM-систем 
и возможностей дистанционного обслуживания. По результатам исследования установлено, что кон-
курентные преимущества предприятий связи определяются качеством услуг, оперативностью обслу-
живания, наличием инновационного портфеля услуг и степенью адаптации к потребностям клиентов.

Ключевые слова: цифровая трансформация, предприятия связи, конкурентоспособность, 
телекоммуникационные услуги, цифровая инфраструктура, Big Data, искусственный интеллект, 5G, 
инновационные услуги, клиентский опыт.

Abstract: This article examines the issues of enhancing the competitiveness of communication 
enterprises in the context of digital transformation. The study analyzes changes in the structure of 
communication and information services, the share of telecommunication services, the growing demand 
for digital services, and the need to implement innovative technologies. It also substantiates key directions 
for improving competitiveness, including the modernization of digital infrastructure, expansion of 4G/5G 
networks, application of Big Data technologies, artificial intelligence, CRM systems, and remote service 
delivery solutions. The research findings indicate that the competitive advantage of communication enterprises 
is determined by service quality, operational efficiency, an innovative service portfolio, and the ability to adapt 
to customer needs.

Keywords: digital transformation, communication enterprises, competitiveness, telecommunication 
services, digital infrastructure, Big Data, artificial intelligence, 5G, innovative services, customer 
experience.

K I R I S H
Bugungi kunda raqamli transformatsiya aloqa korxonalari faoliyatining barcha yo‘nalishlariga bevosita 

ta’sir ko‘rsatmoqda. Avvallari aloqa korxonalarining asosiy vazifasi telefon aloqasi, internet va ma’lumot uzatish 
xizmatlarini taqdim etish bilan cheklangan bo‘lsa, hozirgi sharoitda ular raqamli iqtisodiyot infratuzilmasining 
muhim subyektlariga aylanmoqda.

Jahon tajribasi shuni ko‘rsatmoqdaki, mobil texnologiyalar va raqamli aloqa xizmatlari iqtisodiy o‘sishning 
muhim omillaridan biriga aylangan. GSMA ma’lumotlariga ko‘ra, 2025-yilda mobil texnologiyalar va xizmatlar 
jahon iqtisodiyotiga 7,6 trillion AQSh dollari miqdorida hissa qo‘shgan bo‘lib, bu global yalpi ichki mahsulotning 
6,4 foiziga teng.

O‘zbekiston sharoitida ham aloqa va axborotlashtirish xizmatlari iqtisodiyotning tez rivojlanayotgan 
yo‘nalishlaridan biri hisoblanadi. Milliy statistika qo‘mitasi ma’lumotlariga ko‘ra, 2026-yil yanvar oyining o‘zida 
mamlakatda aloqa va axborotlashtirish xizmatlari hajmi 7 trillion so‘mdan oshgan. Shundan telekommunikatsiya 
xizmatlari 2,37 trillion so‘mni tashkil etgan. Bu ko‘rsatkichlar aloqa korxonalarining milliy iqtisodiyotdagi o‘rni 
ortib borayotganini hamda sohada iqtisodiy samaradorlikni oshirish masalasi amaliy jihatdan dolzarb ekanligini 
tasdiqlaydi.

M A V Z U G A  O I D  A D A B I Y O T L A R  S H A R H I
Raqamli transformatsiya sharoitida aloqa korxonalarining raqobatbardoshligini oshirish masalasi raqobat 

ustunligi, strategik boshqaruv va raqamli innovatsiyalar nazariyalari bilan bog‘liq. M. Porter (1985) raqobat 
ustunligi korxonaning xarajatlarni kamaytirish, xizmatni farqlash va qiymat zanjirini samarali tashkil etish 
qobiliyatiga bog‘liqligini ta’kidlaydi. Bu yondashuv aloqa korxonalarida xizmat sifati, tezlik va innovatsion raqamli 
xizmatlar orqali raqobatda ustunlikka erishish zarurligini ko‘rsatadi.

D. Tis, G. Pisano va A. Shuen (1997) dinamik qobiliyatlar nazariyasida korxonalar tez o‘zgarayotgan 
bozor sharoitiga moslashishi, resurs va kompetensiyalarini yangilab borishi lozimligini asoslaydilar. Bu fikr 
aloqa korxonalarida 4G/5G tarmoqlarini kengaytirish va raqamli infratuzilmani modernizatsiya qilish zaruratini 
ifodalaydi.

G. Keyn va hammualliflar (2015) raqamli transformatsiyani faqat texnologiyani joriy etish emas, balki 
strategiya, boshqaruv madaniyati va mijozlar bilan munosabatlarni o‘zgartiruvchi jarayon sifatida baholaydilar. 
A. Bharadvoj va hammualliflar (2013) esa raqamli biznes strategiyasi korxonaning biznes modeli va raqobat 
ustunligini shakllantirishda muhim omil ekanligini ta’kidlaydilar.

P. Verhoef va hammualliflar (2021) raqamli transformatsiya korxonaning xizmat ko‘rsatish usuli, mijozlar 
bilan aloqasi va bozordagi pozitsiyasini o‘zgartirishini ko‘rsatadi. G. Vesterman, D. Bonne va E. Makafi (2014) 
raqamli texnologiyalardan samarali foydalanish xarajatlarni kamaytirish, mijozlar tajribasini yaxshilash va yangi 
qiymat yaratish imkonini berishini qayd etadilar.

Tadqiqot metodologiyasi
Tadqiqot ishini bajarishda ilmiy abstraksiya, tizimli tahlil, qiyosiy tahlil, statistik tahlil, umumlashtirish va 

ekspert baholash metodlaridan foydalanildi. Xususan, raqamli transformatsiya sharoitida aloqa korxonalarining 
raqobatbardoshligiga ta’sir etuvchi omillar tizimli tahlil asosida o‘rganildi. Aloqa xizmatlari bozoridagi 
rivojlanish tendensiyalari, raqamli infratuzilma, internetdan foydalanish darajasi, xizmatlar sifati va innovatsion 
texnologiyalarni joriy etish holati statistik ma’lumotlar asosida tahlil qilindi.

Shuningdek, mahalliy va xorijiy olimlarning raqamli transformatsiya, raqobatbardoshlik, strategik boshqaruv 
va telekommunikatsiya sohasini rivojlantirishga oid ilmiy qarashlari qiyosiy tahlil qilindi. Tadqiqot davomida 
O‘zbekiston Respublikasida raqamli iqtisodiyot va aloqa sohasini rivojlantirishga doir qonuniy hamda me’yoriy-
huquqiy hujjatlar, statistik ma’lumotlar va xalqaro tashkilotlar hisobotlari o‘rganildi. Olingan natijalar asosida 
aloqa korxonalarining raqobatbardoshligini oshirish bo‘yicha ilmiy xulosalar va amaliy takliflar ishlab chiqildi.

Tahlil va natijalar 
Raqamli transformatsiya sharoitida aloqa korxonalarining raqobatbardoshligi, avvalo, internetdan 

foydalanuvchilar soni, telekommunikatsiya xizmatlari hajmi va raqamli xizmatlarga bo‘lgan talabning o‘sishi 
bilan belgilanadi. O‘zbekistonda internetdan foydalanuvchi aholi ulushi 2021-yilda 76,6 foizni tashkil etgan 
bo‘lsa, 2025-yil yanvar–avgust oylarida bu ko‘rsatkich 94,2 foizga yetgan. Bu esa aloqa korxonalari uchun 
internet tezligi, xizmat sifati, raqamli tariflar, mobil ilovalar va qo‘shimcha onlayn xizmatlarni rivojlantirish 
zaruratini kuchaytirmoqda (1-jadval).

1-jadval
O‘zbekistonda aloqa va axborotlashtirish xizmatlari tarkibi, 2025 yil

Xizmat turi Ulushi, % Tаhliliy izoh

Kompyuter dasturlash xizmatlari 43,2 Eng yuqori ulushga ega bo‘lib, sohada raqamli yechimlar va 
dasturiy mahsulotlarga talab kuchayganini ko‘rsatadi

Telekommunikatsiya xizmatlari 31,3 Mobil aloqa, internet va ma’lumot uzatish xizmatlari sohaning 
asosiy yo‘nalishlaridan biri bo‘lib qolmoqda

Axborot xizmatlari 15,5 Ma’lumotlarni qayta ishlash, onlayn axborot resurslari va 
raqamli kontent xizmatlari ahamiyati ortib bormoqda

Noshirlik xizmatlari 7,1 An’anaviy va raqamli nashr xizmatlari sohada nisbatan kichik 
ulushni tashkil etadi

Boshqa xizmatlar 2,9 Qo‘shimcha xizmatlar ulushi past, ammo sohada 
diversifikatsiya imkoniyatlari mavjud

2025-yilda aloqa va axborotlashtirish xizmatlari hajmi 79,5 trln so‘mni tashkil etgan; tarkibda kompyuter 
dasturlash xizmatlari 43,2 %, telekommunikatsiya xizmatlari 31,3 %, axborot xizmatlari 15,5 %, noshirlik 
xizmatlari 7,1 % va boshqa xizmatlar 2,9 % bo‘lgan (1-rasm).

1-rasm. 2025-yilda aloqa va axborotlashtirish xizmatlari hajmi

Jadval va grafik ma’lumotlaridan ko‘rinib turibdiki, 2025-yilda aloqa va axborotlashtirish xizmatlari tarkibida 
eng katta ulushni kompyuter dasturlash xizmatlari egallagan — 43,2 %. Bu holat sohada raqamli transformatsiya 
jarayoni kuchayib, dasturiy yechimlar, raqamli platformalar va avtomatlashtirilgan xizmatlarga talab oshib 
borayotganini ko‘rsatadi.

Telekommunikatsiya xizmatlarining ulushi 31,3 %ni tashkil etgan. Bu ko‘rsatkich mobil aloqa, internet va 
ma’lumot uzatish xizmatlari hali ham soha rivojida muhim o‘rin tutishini anglatadi. Biroq kompyuter dasturlash 
xizmatlarining telekommunikatsiya xizmatlaridan yuqori ulushga ega bo‘lishi aloqa korxonalari uchun raqobat 
maydoni o‘zgarayotganini ko‘rsatadi. Ya’ni korxonalar raqobatbardosh bo‘lishi uchun faqat aloqa kanallarini 
emas, balki raqamli xizmatlar, mobil ilovalar, onlayn platformalar, Big Data va sun’iy intellektga asoslangan 
xizmatlarni ham rivojlantirishi zarur.

Ushbu tahlildan kelib chiqib, aloqa korxonalarining raqobatbardoshligini oshirishning asosiy yo‘nalishlari 
sifatida raqamli xizmatlar portfelini kengaytirish, telekommunikatsiya infratuzilmasini modernizatsiya qilish, 

dasturiy mahsulotlar bilan integratsiyalashgan xizmatlarni ko‘paytirish va mijozlarga masofaviy xizmat ko‘rsatish 
tizimlarini takomillashtirishni ko‘rsatish mumkin.

X U L O S A  V A  T A K L I F L A R
Olib borilgan tahlillar shuni ko‘rsatadiki, raqamli transformatsiya sharoitida aloqa korxonalarining 

raqobatbardoshligi faqat an’anaviy telekommunikatsiya xizmatlari hajmi yoki abonentlar soni bilan emas, balki 
raqamli xizmatlar sifati, innovatsion texnologiyalarni joriy etish darajasi, xizmat ko‘rsatish tezligi va mijozlar 
ehtiyojlariga moslashish imkoniyati bilan belgilanadi. Aloqa va axborotlashtirish xizmatlari tarkibida kompyuter 
dasturlash, axborot xizmatlari va telekommunikatsiya yo‘nalishlarining yuqori ulushga ega ekani sohada raqamli 
xizmatlarga bo‘lgan talab ortib borayotganini ko‘rsatadi.

Tahlil natijalariga ko‘ra, aloqa korxonalari uchun raqobat ustunligini shakllantirishda raqamli infratuzilmani 
modernizatsiya qilish, 4G va 5G tarmoqlarini kengaytirish, mobil ilovalar va onlayn xizmatlar sifatini oshirish, 
Big Data hamda sun’iy intellekt texnologiyalaridan foydalanish muhim ahamiyat kasb etadi. Shu bilan birga, 
raqamli transformatsiya jarayonini faqat texnik yangilanish sifatida emas, balki korxonaning biznes modeli, 
boshqaruv tizimi va mijozlar bilan munosabatlarini takomillashtiruvchi strategik jarayon sifatida baholash lozim.

Aloqa korxonalarining raqobatbardoshligini oshirish uchun quyidagi takliflarni amalga oshirish maqsadga 
muvofiq:

Birinchidan, telekommunikatsiya infratuzilmasini bosqichma-bosqich modernizatsiya qilish, yuqori 
tezlikdagi internet va barqaror aloqa xizmatlari qamrovini kengaytirish zarur;

Ikkinchidan, aloqa korxonalarida raqamli xizmatlar portfelini kengaytirish, xususan, cloud xizmatlar, IoT 
yechimlari, mobil ilovalar, onlayn to‘lov va masofaviy xizmat ko‘rsatish tizimlarini rivojlantirish lozim;

Uchinchidan, mijozlar ehtiyojini chuqur o‘rganish va xizmatlarni shaxsiylashtirish maqsadida Big Data, 
CRM va sun’iy intellekt texnologiyalaridan foydalanishni kuchaytirish kerak;

To‘rtinchidan, xizmat ko‘rsatish jarayonlarini avtomatlashtirish orqali operatsion xarajatlarni kamaytirish va 
abonentlarga tezkor xizmat ko‘rsatish imkoniyatini oshirish muhim;

Beshinchidan, raqamli xizmatlar xavfsizligini ta’minlash, kiberxavfsizlik choralarini kuchaytirish va 
iste’molchilarning shaxsiy ma’lumotlarini himoya qilish raqobatbardoshlikning muhim sharti sifatida qaralishi 
lozim;

Oltinchidan, aloqa korxonalarida xodimlarning raqamli ko‘nikmalarini oshirish, yangi texnologiyalar bilan 
ishlashga tayyor kadrlar salohiyatini shakllantirish maqsadga muvofiq.

Umuman olganda, raqamli transformatsiya aloqa korxonalari uchun faqat texnologik yangilanish emas, 
balki iqtisodiy samaradorlikni oshirish, xizmatlar bozorida barqaror o‘rin egallash va raqobat ustunligini 
ta’minlashning muhim strategik omili hisoblanadi.

